
ቅኑዕ ናይ ሓድነትን ምሕዝነትን ኣንፈት፡ ንወሳኒ ዓወት! 
(ከም ኣሜባ ምጭጫሕ፡ ንመን ንምርባሕ?) 

 
ኣብ ደምበ ተቓውሞና፡ ዘይምኽንያታዊ ምጭጫሕ ፖለቲካዊ ውድባት፡ ከም ሕዱር ሕማም ኮይኑ ክቕጽል ጸኒሑ ኣሎ። ንምንታይ? ናይ'ዚ ገና ፈውሲ 
ዘይተረኸበሉ ሕማም፡ ቀንዲ ምኽንያት፡ እንታይ ምዃኑ ብንጹር ምልላይን ፈውሲ ምንዳይን ዘይስገር እዋናዊ ዕማምና እዩ። 
 
ከም ሓቂ፡ ዝኾነ ይኹን ዝፍጠር ፖለቲካዊ ውድብ፡ ኣብ ንጹራት ሕቶታትን ረብሓታትን ህዝብታትና ዝተመስረተ ክኸውን ይህልዎ። ነዚ ማእከል ምስ 
ዘይገብር ግን፡ ኣብ መስርሕ ሰልከም እናበለ ዝዓርብ'ምበር፡ ሂወት ሶኺዑ ክቕጽል  ኣይክእልን። ኣብ ናይ ግዳም ደገፍ ተኣማሚኑ ዝቖመ ድማ፡ ዝደለየ 
ጊዝያዊ ዓቕሚ ይፍጠር፡ ምስ ዝለዋወጥ ፖለቲካዊ ኩነታት እናተላገዐ፡ ኣብ መወዳእትኡ፡ መሬት ኤርትራ ከይረገጸ፡ ቀምሲሉ  ከምዝተርፍ ዘጣራጥር 
ኣይኮነን። እዚ ኣትሪርና ንጠቕሶ ዘለና ኩነታት፡ ተራ ናይ ክለሳ-ሓሳብ ሕቶ ኣይኮነን። ኣብ ተሞኩሮና እናረኣናዮ ዝመጻና እዩ። ካብ'ዚ ዘይውዳእ 
ዕንክሊል፡ ንሓዋሩ ክንናገፍ እንተኾይና ብንጹር ክነለልዮም ዘለና፡ እዋናውን ዘላቕን ሕቶታትን ረብሓታትን ህዝብታትና ኣሎዉ። 
 
1. እዋናውያን ህጹጻትን ሕቶታትን ረብሓታትን ህዝብታት ኤርትራ፡ 
# ህዝብታትና ብናይ 20 ዓመታት ሰላማዊ ፖለቲካዊ ቃልስን፡ 30 ዓመታት ደማዊ ዕጥቃዊ ተጋድሎን፡ ሃገሮም ካብ ኣራግጽ ባዕዳዊ መግዛእቲ ሓራ 
ገይሮም። ብመንገዲ ሪፈረንደም ድማ፡ ብማሕበረሰብ ዓለምን መንግስታትን፡ ነጻነታን ልዑላውነታት ቅቡል ክኸውን ዘብቀዐ፡ 99.8% እወ ንናጽነት 
ብምድማጽ ኣረጋጊጾም።  እዚ ታሪኻዊ ዓወት'ዚ፡ እምነ መሰረት ብሩህ መጻኢ ኤርትራ ክኸውን ትጽቢት ዝተነበረሉ ነይሩ። 
 
ይኹን'ምበር፡ ኣማዕድዮም ዝባሃጉዎም ለውጥታትን፡ እቲ ኣብ ባይታ ብተግባር ዝኾነን፡ ፈጺሙ ዘይቀራረብ ኮይኑ። እቲ ምኽንያት ጽልግልግ ዝብል 
ኣይነበረን። ነዊሕን መሪርን ብረታዊ ተጋድሎና፡ ብዲሞክራስዊ ውድብ ተመሪሑ፡ ዝተረጋገጸ ሃገራዊ ነጻነት ስለዘይነበረ እዩ። ካብ ሜዳ ጀሚሩ፡ 
ብፍጹም ጸረ-ህዝቢ፣ ጸረ-ዲሞክራስያውን፡ ባሓትን ባህርያቱ ዝልለ መሪሕነት ህግሓኤ ተመሪሑ እዩ፡ ናብ ሃገራዊ ነጻነት ዝበቕዐ። ስለዝኾነ'ው፡ ኣራግጻ 
ውልቀ መላኺ ኢሳያስን  ጉጅልኡን፡ ካብ ወጋሕትኡ ፍሉጥ ነይሩ።  
 
ርእሰ ፋሽስት ኢሳያስ፡ ካብ ጽባሕ ሓርነት ጀሚሩ፡ ኣብ መጻኢ ዕድልን ዘላቒ ረብሓታትን ህዝብታትና ከሽካዕልል ተራእዩ እዩ። ኣብ ጽባሕ ሓርነት፡ 
ንማሕበራዊ ሕቶታት ህዝብና(ክብሪ መብራህቲ፣ ማይ፣ ገዛ ክራይ...ወዘተ ምምሕያሽ ብዝምልከት)፡ ናብራ ከተማ እንተዘይክኢልኩሞ፡ ናብ ሃገረ-ሰብ 
ከይድኩም ክትነብሩ ትኽእሉ ኢኹም፤ ንኣካለ ስንኩላን ድማ፡ ሓንቂቆም፡ ብምባል ዝተዋህቦም ምላሽ፡ ንጸልማት መጻኢ ኤርትራ ዓበይቲ 
ምልክታት'ዮም ነይሮም። 
 
ሃገር ብቕዋም ትማሓደረሉ ዕድል፡ ብጎሮሮኣ ሓኒቑ ሒዙ፡ ውልቀ-ሰባዊ ምልኪ ገኒኑ፡ ሃገርን ህዝብን ኣብ ሕፍኒ ኢድ፡ ሓደ ዕሉል ውልቀ መላኺ ወዲቑ፤ 
ዕድሜኦም ሙሉእ እናተጋደሉ፡ ታሪኽ ዝሰርሑ ዓበይቲ መራሕቲ ህግሓኤ፡ መጋበርያን ልኡኻትን ናይ ሓደ ርእሰ ፋሽሸት ውልቀ-ሰብ ኮይኖም። ሕሉፍ 
ሓሊፉ፡ ፖለቲካውን ቁጠባውን ጥሙሕ ሓደ ውልቀ ሰብ ንምርዋይ፡ ምስ ኩለን ብምድሪ ዝራኸባና ጎረባብትን፡ ባሕሪ ሰገር ዝኾናን ሃገራት፡ ናብ ደማዊ 
ግጭትን ምትፍናንን ክኣቱን፡ ከቢድ ናይ ሂወት ዋጋ ክንከስር ጸኒሕና ኢና። እቲ ኣዝዩ ዝባኣሰ ድማ፡ ብሓምለ 2018 ዓ.ም.፡ ምስ መንግስቲ ብልጽግና 
ዝተጀመረ ''ሓድሽ ፍቕሪ''፡ ንነጻነትን ልዑላውነትን ኤርትራ፡ ኣብ ዋጋ ዕዳጋ ዘውድቑ መግለጺታት ርእሰ ፋሽስት ኢሳያስ፡ ኣብ ዓበይቲ መድረኻት 
ከተማታት ኢትዮጵያ ተኸታቲልና ኢና።  
 
እዚ ናይ ጎራሓት ሓሙኽሽቲ ስንቆም ስልታዊ ዝምድና፡ ኣብ ልዕሊ ህዝቢ ትግራይ፡ ናብ ልፍንታዊ ወራር ተሰጋጊሩ፡  ዚተፈጸመ ጅምላዊ ህልቂት 
ንጹሃት ዘዕረፎ ቁስሊ፡ ገና ኣይሓወየን። ፖለቲካዊ ሒሳባት ርእሰ ፋሽስት ኢሳያስ ንምምላእ፡ ኣብ ልዕሊ ህዝቢ ትግራይን ፖለቲካዊ ሓይልታቱን 
ዝተኻየደ ኣዕናዊ ወራር፡ ኣብ ልዕሊ ነጻነትን ልዑላውነትን ኤርትራ ዘንጸላለዎ ሓደጋ ከቢድ ምንባሩ ምዝካር የድሊ። ምኽንያቱ፡ ካብ ህዝብታት 
ኢትዮጵያ፡ እቲ  እንኮ ህዝቢ ትግራይ፡ ካብ ፖለቲካዊ ሓይልታቱ ድማ፡ ብቐንዱ ህወሓት፡ ምድኻም ማለት፡ እሙን ቀዳማይ ዕርዲ ነጻን ልዑላዊትን 
ኤርትራ ምፍራስ ማለት ስለዝኾነ እዩ።  
 
ብልፍንታዊ ወራር ዝተኻየደ ኩናት፡ ብስምምዕ ሰላም ፕሪቶርያ ደው ምስ በለ፡ ኣብ ልዕሊ ነጻነትን ልዑላውነትን ኤርትራ ከቢድ ሓደጋ ዝገተረ፡ ሓድሽ 
ፖሊሲ መንግስቲ ብልጽግና ተቓሊሑ፤ ንተግባራውነቱ ላዕልን ታሕትን ክብሉሉ ንዕዘብ ኣለና። ስለዝኾነ'ውን፡ ርእሰ ፋሽስት ኢሳያስ፡ ድሕሪ ሃገራዊ 

ነጻነት፡ ህዝብታትና ዝተጸበዩዎም ዓበይቲ ረብሓታት ዝጠለመን ዘበርዓነን ጥራሕ ኣይኮነን፤  እዚ ሎሚ ኣብ ልዕሊ ነጻነትን ልዑላውነት ሃገርና ኣንጸላልዩ 
ዘሎ ከቢድ ሓደጋ፡ ባይታ ዘጣጥሐ፡ ኣፍ ደገ ዝኸፈተን ቀንዲ ደመኛ ጸላኢ ህዝብታት ኤርትራ እዩ። 
 
ስለዝኾነ'ውን፦ 
 
ሓደ ፦ ርእሰ-ፋሽስት ኢሳያስ፡ ዘላቒ ረብሓታት ህዝብታት ኤርትራ ብምጭፍላቕ ጥራሕ ዝሕተት ኣይኮነን። ኣብ ምዕቃብ ነጻነትን ልዑላውነትን 
ኤርትራ'ውን፡ እሙን መራሒ ኣይኮነን። ትማሊ፡ ንዝዓበየ ናይ ስልጣን ሸውሃቱ ከርዊ፡ ኤርትራ ምስ ኢትዮጵያ ንምልቃብ ዝዓለመ ሕቡእ ሸርሒ፡ ምስ 
መራሒ ብልጽግና ክኣስር፡ ላዕልን ታሕትን ክብል ተኸታቲልናዮ ኢና። ኣብ'ዚ እዋን'ዚ፡ እቲ ዝነበሮ ሕልሚ ፈሺሉ ጥራሕ ዘይኮነ፡ ብመንግስቲ 
ብልጽግና፡ ነጻነትን ልዑላውነትን ኤርትራ ብምግሃስ ኣቢሉ፡ ኣብ ልዕሊ ፖለቲካዊ ስልጣኑ ከቢድ ሓደጋ  ተገቲሩ ኣሎ፤ በዚ ክውንነት'ዚ ተገዲዱ፡ 
ቀንዲ ተጣባቒ  ነጻነትን ልኣላውነትን ኤርትራ ብምምሳል፡ ተዳሎ፣ ክተት፡ ተኣንጎት  ኣብ ምባል ይርከብ። ብርግጽ ኩሉ ኤርትራዊ፡ ኣብ ነጻነትን 
ልዑላውነትን ሃገሩ ምዕቃብን ምክልኻልን፡ ብሓደ ደው ክብል ዘለዎ ምዃኑ ዘይሰሓት'ኳ እንተኾነ፡ ንርእሰ ፋሽስት ኢሳያስ ኣሚንካ፡ ነጻነትን 
ልዑላውነትን ኤርትራ ብዘላቕነት ዉሑስ ክኸውን ስለዘይክእል፡ ነዚ ስርዓት'ዚ ንምውጋድ ዝካየድ  ቃልሲ፡ ከም ናይ ሓባር እዋናዊ ዕላማ ሒዝካ 
ምውፋር፡  ናይ ግድን እዩ።  
 
ክልተ፦ ነጻነትን ልዑላውነትን ኤርትራ ምዕቃብን ምጥንኻርን፤ ካብ'ቲ ኣንጸላልዎ ዘሎ ሓደጋ ንምክልኻል ወትሩ ድሉው ምዃን፡ ካብ ህጹጻትን 
እዋናውያን ሕቶታት ህዝብታትና ሓደ እዩ ። 
 
ሰለስተ፦ እዚ ዕላማ'ዚ ዝዕወት ድማ፡ ናይ ህዝብታትና ሰፊሕ ተሳትፎ ብምርግጋጽ እዩ። ምእንቲ'ዚ ድማ፡ ናይ ህዝብታትና ሃገራዊ ሓድነት ምዕቃብን 
ምድልዳል ከም  ናይ ሓባር መትከላዊ እምነት ምጭባጥ የድሊ።  
ኣርባዕተ፦ ናይ ህዞብታትና ንጡፍን ዉፉይን ተሳትፎ እናበረኸ ዝኸይድ ድማ፡ ኣብ ሃገራዊ ረብሓታቶም ንቑሕ ተሳትፎ ከረጋግጹ ብምግባር'ዩ። 
ምእንቲ'ዚ ድማ፡ ሰብኣውን ዲሞክራስያውን መሰላቶም፡ ምሕላውን ብዘይ ምሹቕራር ክጥቀሙሎም፡ ብቐጻልነት ምትብባዕ፡ ከም ሓባራዊ መትከላዊ 
ኣሰራርሓ ምኽታልን ምትግባርን የድሊ። 
 
ፖለቲካዊ ሓይልታት ኤርትራ፡ ኣብ ሞንጎኦም ዘሎ መሰረታዊ ናይ ኣረኣእያ፣ ናይ ታሪኽን ተሞኩሮን ፍልልይ ብዘየገድስ፡ ኣብ'ዞም ኣብ ላዕሊ ዝተጠቐሱ፡ 
እዋናውያን ዕላማታት፣ መትከላትን ዓበይቲ ዕማማትን፡ ዓቕምታቶም ኣዋሃሂዶምን ጠሚሮምን፡ ኣንጻር ውልቀ መላኺ ኢሳያስ ክቃለሱን፡ ንዝኽሰት 
ናይ ግዳም ሓደጋ ክምክቱን ይህልዎም። ነዚኦም ኣብ ምዕዋት ዘካይዱዎ ዝተዋሃሃደ ተጋድሎ፡ ዝላዓለ ሓይልን ናይ ህዝብታትና ተቐባልነትን ዘዕዝዘሎም 
ድማ፡ ሕቶ ሓድነትን ምሕዝነትን ግብራዊ ምላሽ ምስ ዝህቡሉ እዩ። 
 
ሕቶ ሓድነትን ምሕዝነትን ፖለቲካዊ ውድባት ኤርትራ ንምርግጋጽ ከቢድን ዝተሓላለኸን ቃልሲ ተኻይዱ እዩ። ናብ ብዙሕ ዝርዝራት ከይኣተና፡ 
ዘታኣማምን ቀጻልነት ዘለዎ፡ ሓድነትን ምሕዝነትን ፖለቲካዊ ውድባት ኤርትራ ተረጋጊጹ ክባሃል ኣይከኣልን። ሓደ እዋን ዝጥርነፍ፣ ጸኒሑ ዝብተን ወይ 
ድማ፡ ኣብ ውሽጣዊ ሕቱኽቱኽ ተጸሚዱ ወርቃዊ ዕድላት ቃልሲ በብእዋኑ እናምለጡዎ ዝጸንሐ እዩ።  
 
ኣብ መስርሕ ቃልሲ፡ ናይ ኣረኣእያን ኣሰራርሓን ፍልልያት ከጋጥም ከም ዉሁብ ክንወስዶ ዝግባእ እዩ። ኣብ እዋናውያን ዕላማታት፣ መትከላትን 
ዕማማትን፡ ናይ ሓባር ርእይቶ ዘለዎም ፖለቲካዊ ውድባት፡ ካልኣዊ ፍልልያቶም ንጎድኒ ገዲፎም፡ ኣብ ሰፊሕ ሃገራዊ ጽላል ተጠርኒፎም፡ ተኣማሚኖም፡ 
ዝቃለሱሉ ኩነታት ክፈጥሩ፡ ዘለናዮ ፖለቲካዊ ኩነታት ዝጠልቦ መድረኻዊ ዕማም እዩ። ኣብ ኩሉ መዳይ፡ ናዓይ እንተዘይመሰልካ፡ ወይ ድማ ናዓይ 
እንተዘይተቀበልካ ዝብል ኣረኣእያ፡ ኣብ ሰፊሕ ሃገራዊ ጽላል ቦታ ክህልዎ ኣይግባእን። መሰረታዊ ፖለቲካዊ ዕላማን መልክዕ ውደባን፡ ንዋናታቱ ጥራሕ 
ዝምልከት እዩ። ኣብ ወሰንቲ ናይ ሓባር እዋናዊ ዕላማታት፣ መትከላትን ዓበይቲ ዕማማትን ብሓባር ንምስራሕ፡ ልባዊ ስምምዕ ምፍጣር፡ ኣብ መሰጋገሪ 
መድረኽ ድማ፡ ዝተፈላለዩ ኣረኣእያታት፡ ኣብ ቅድሚ ህዝቢ ብነጻነት ክቐርቡ፡ ነጻ ርእይቶ ህዝቢ ክዋሃቦምን፡ ብሃገራዊ ቅዋም ኪዳነዩ ምቕባል ዝብላ፡ 
መሰረታዊ መርሆታት እኹላት እየን። ብሓጺር ኣገላልጻ፡ ኣብ ሰፊሕ ሃገራዊ ጽላል ዝጥመሩ ፖለቲካዊ ሓይልታት፡ ካብ'ቶም ኣብ ላዕሊ ዝተጠቐሱ 
እዋናውያን ሕቶታት ወጻኢ፡ ኣብ ዝተፋላለየ ናይ ርሑቕ ዕላማታትን ዝመረጹዎዎ መልክዕ ውደባን፡ ተመሳሳሊ ርድኢት ወይ ዕግበት ክህልዎም 
ናይ ግድን ከምዘይኮነ ምግንዛብ ጠቓሚ እዩ። 
 
2. ስትራተጂያዊ ሕቶታትን ረብሓታትን ህዝብታት ኤርትራ፦ 
ፖለቲካዊ ዕላማታት ውድባትና፡ ናይ ህዝብታትና እዋናውን ናይ ርሑቕን ረብሓታት ዝሓቖፈ ክኸውን ከምዘለዎ ዘካትዕ ኣይኮነን። እቶም እዋናውያን 
ዕላማታት፡ ኣብ ላዕሊ ተጠቒሶም ዘለዉ እዮም። ከም ናይ ህዝብታትና ስትራተጂያዊ ሕቶታት ዝጥቀሱን፡ ኣብ ፖሎቲካዊ መደብ ዕዮ ዝሰፍሩን፡ እቶም 
ቀንዲ፡ 1. ሕቶ ዓይነት ስርዓተ ምሕደራ፡ 2. ናይ ብሄራት ህልውናን ናይ መሰል ርእሰ ውሳነ ሕቶን፡ 3. ናይ ሃይማኖታት መሰልን ማዕርነትን ሕቶን 
ኣፈታትሓኡን፡ 4. ናይ ኤርትራ ናይ ቁጠባ ፖሊሲ ብሓፈሻ፡  ሕቶ መሬት ድማ ብፍላይ፡ ከም ኣብነት ምጥቃስ ይከኣል። ካብ'ዚ ንላዕሊ ናብ ምዝርዛር 
ምእታው ንግዝይኡ ኣድላዪ ኣይኮነን። 
 
ኣብ ተሞኩሮ ቃልስና፡ ኣብ'ዞም ዓበይቲ ብሃገራዊ ቅዋም መዕለቢ ክረኽቡ ዝግበኦም ወሰንቲ ሕቶታት ህዝብታትና፡ ኣብ ናይ ሰፊሕ ሃገራዊ ጽላል 
ፖለቲካዊ ቻርተር ዘይኣተዉ ብዝብል ምኽንያት ይኹን፡ ብገለ ድፍኢታት ዝሰፈሩ ዘየረዳድኡ ዓንቀጻት፡ በብእዋኑ ዝቖሙ ሃገራዊ ጽላላት፡ ኣብ ክወጹዎ 

ዘይክእሉ ዕንክሊል ክወድቁን፡ ብሓባር ተኣማሚኖም ክቃለሱሎም ዝግባእን ዝከኣልን ሓባራዊ ዕላማታት፡ እናበርዓኑ ምምጸኦም ክጥቀስ ዘለዎ፡ መሪር 
ተሞኩሮና እዩ። ኣብ'ዚ እዋን'ዚ'ውን መሊኦም ዝተሰገሩ ኣይኮኑን።  
 
በቲ ካልእ፡ ኣብ ፖለቲካዊ መደብ ዕዮኦም ሓደ ዓይነት ወይ ድማ፡ ተመሳሰልቲ ዝኾኑ ብርክት ዝበሉ ፖለቲካዊ ውድባትና፡ ሕቶ ሓድነት ብጉቡእ 
ምምላስ ስኢኖም፡ ኣብ ሕድሕዶም ክካሰሱ ምስማዕ ልሙድ ኮይኑ ጸኒሑን ኣሎን። መበገሲኡ ድማ፡ ኣብ ሕሉፍ ናይ ቃልሲ ተሞኩሮን ባህልን ዘለዎም 
ፍልልይ ሓደ መዳይ ኮይኑ፡ ናይ ላዕለዎት መራሕቲ ውድባት ናይ ስልጣን ውድድር፡ ከም ኣብነት ክጥቀሱ ይኽእሉ። ኣብ ጉዕዞ ቃልሲ፡ ናይ ቃልሲ 
ተሞኩሮን ታሪኽን ፍልልያት፡ ኣብ መሰረታዊ ስትራተጂያዊ ዕላማታት ተመሳሳሊ ዝኾኑ ፖለቲካዊ ውድባት፡ ናብ ሙሉእ ሓድነት ከይሰጋገሩ፡ ዕንቅፋት 
ክኾኑ ኣይግባእን። ይኹን'ምበር ጉዕዞ ቃልስና ዝሓልፎ ዘሎ መሪር ተሞኩሮ ንሱ እዩ። 
 
እዚ ተርእዮ'ዚ ኣብ መስርሕ ቃልስና ከቢድ ኪሳራ እናውረደ ይቕጽል ምህላዉ ስዉር ኣይኮነን። ንብርክት ዝበላ ውድባትና፡ ሃለዋተን ኣብ ሓደጋ 
ዘውድቕ ዘሎ እዩ። ኣብ ርእሲ'ዚ፡ ኣዝዩ ዘቐንዙ ናይ ደምበ ተቓውሞና ኩነታት፡ ኣብ'ቲ ከም ሞቶር ቃልሲ ህዝብና ጌርና እንጥምቶ ምንቅስቓስ 
መንእሰያት ብርጌድ ንሓመዱ፡ ሓድሽ ተርእዮ ምፍንጫል ይቀላቐል ምህላዉ እዩ። ስለዝኾነ'ውን ነባራት ይኹኑ ሓደስቲ ፖለቲካዊ ሓይልታት ኤርትራ፡ 
ናብ ውሽጦም ተመሊሶም፡ ምስ ነብሶም ክዝትዩ ይግባእ። ኩነታት ህዝብታትናን መጻኢ ዕድል ሃገርናን፡ በብእዋኑ ናብ ዝኸፍአ ሓደጋ ኣብ ዝወድቀሉ 
ዘሎ እዋን፡ ንርእሰ ፋሽስቲ ኢሳያስን ጉጅልኡን ጥራሕ ምኽሳስ ፍታሕ ኣየምጽእን። ካብ'ቲ ኣቲናዮ ዘለና ናይ ዕንክሊልን ውድቀትን ሓደጋ ንምውጻእ፡ 
ፍሉይ ቱኽረት ሂብካ ምስራሕ የድሊ። ከም ፖለቲካዊ ውድባት ምቛምናን፡ ናይ ቃልሲ ጉዕዞናን፡ ብመንጽር እዋናውያን ዕላማታት፣ ህጹጻት ሕቶታትን 
ስትራተጂያዊ ረብሓታትን ህዝብታትና ክንፍትሽን፡ ኣብ ሕቶ ሓድነትን ምሕዝነትን ሓድሽ ናይ ኣረኣእያን ኣሰራርሓን ምምዕርራይ ብምግባር፡ ንቕድሚት 
እንምርሸሉ ናይ ቃልሲ ኣንፈት ክንክተል ይህልወና። ናይ ዓወትና ወሳኒ ረቛሒ ነዚ ሕቶ'ዚ ብብቕዓት ምምላስ እዩ። 
 
ቅኑዕ መስመርን ሓፋሽን ሒዝና፡ ጽንኩራት መድረኻት ብምስጋር ክንዕወት ኢና! 
ዜናን ባህልን ቤት-ጽሕፈት፡ 
ሰውራዊ ደሞክራስያዊ ግንባር ኤርትራ(ሰደግኤ) 


